
Ispira t-tfassil ta’ politika b’evidenza territorjali

Kofinanzjat mill-Fond Ewropew għall-Iżvilupp Reġjonali

ESPON Tgħarrif tal-Politika 7
It-tiswir ta’ politiki ġodda f’tipi speċifiċi ta’ territorji 
fl-Ewropa: gżejjer, muntanji, reġjuni b’popolazzjoni 

baxxa u kostali

L-UNJONI EWROPEA

It-territorji bi speċifiċitajiet ġeografiċi huma importanti għall-Ewropa
L-Artikolu  174 tat-Trattat ta’ Lisbona jgħid li “Sabiex tippromwovi l-iżvilupp armonjuż in ġenerali 
tagħha, l-Unjoni għandha tiżviluppa u tfittex li twettaq l-azzjonijiet tagħha li jwasslu sabiex tissaħħaħ 
il-koeżjoni ekonomika, soċjali u territorjali fi ħdanha. B’mod partikolari, l-Unjoni għandha jkollha 
l-għan li tnaqqas id-diverġenzi bejn il-livelli ta’ żvilupp tar-reġjuni varji u r-ritard ta’ dawk ir-reġjuni li 
huma anqas favoriti. Fost ir-reġjuni konċernati, għandha tingħata attenzjoni partikolari lil żoni rurali, lil 
żoni milquta minn transizzjoni industrijali, u lil reġjuni li jbatu minn żvantaġġi naturali jew demografiċi 
gravi u permanenti bħal per eżempju r-reġjuni tat-tramuntana mbiegħda b’densità ta’ popolazzjoni 
baxxa ħafna u reġjuni insulari, reġjuni transkonfinali u reġjuni muntanjużi”. 

Fl-Ewropa dawn ir-reġjuni għandhom karatteristiċi ġeografiċi uniċi li fihom l-identifikazzjoni ta’ 
opportunitajiet kompetittivi hija marbuta mal-vantaġġi speċifiċi u l-assi territorjali tagħhom. Dawn 
ivarjaw skont ir-reġjun u l-mistoqsijiet ewlenin tal-politika huma: 

•	 Kif dawn l-assi uniċi jistgħu jiġu esplorati aħjar? 
•	 Kif jistgħu jitnaqqsu u jingħelbu l-isfidi tal-iżvilupp? 

Il-kunċetti ta’ approċċ intelliġenti u bbażat fuq il-post (funzjonali u integrat) jidhru tajbin ħafna biex 
jappoġġjaw fatturi għal tkabbir sostenibbli f’dawn it-territorji bħas-suq tax-xogħol, l-intrapriżi żgħar u 
ta’ daqs medju, il-kooperazzjoni territorjali, l-innovazzjoni u l-infrastruttura.

Id-dibattitu ta’ politika Ewropea dwar l-iżvilupp ta’ territorji bi speċifiċitajiet ġeografiċi fis-snin li għaddew 
kien qed jitbiegħed mid-diskussjonijiet dwar il-ħtieġa li jiġu kkumpensati l-“iżvantaġġi naturali” u tiġi 
żviluppata politika jew strument speċjali “għal kull żvantaġġ/speċifiċità”. Id-diskors tal-lum, filwaqt li 
għadu jirrikonoxxi li l-isfidi speċifiċi ta’ dawn il-postijiet jistgħu jeħtieġu soluzzjonijiet imfassla apposta, 
huwa ferm aktar orjentat fuq il-ħtieġa li jiżvelaw u jsaħħu l-potenzjali ta’ żvilupp tagħhom.

Dan it-tgħarrif tal-politika jippreżenta osservazzjonijiet territorjali ewlenin dwar mudelli ta’ żvilupp 
ewlenin ta’ territorji bi speċifiċitajiet ġeografiċi (iż-żoni kostali, il-gżejjer, il-muntanji u r-reġjuni 
b’popolazzjoni baxxa) u messaġġi ewlenin għal dawk li jfasslu l-politika għat-tfassil u l-implimentazzjoni 
ta’ strateġiji ta’ żvilupp imfassla speċifikament għall-ħtiġijiet ta’ dawn il-postijiet. 

Il-tgħarrif tal-politika tħejja mill-ESPON REKT fuq inizjattiva tal-Presidenza Maltija tal-Kunsill tal-
Unjoni Ewropea fuq il-bażi tad-dokument ta’ ħidma ta’ sfond li ġie ppreżentat fil-laqgħa tan-Netwerk 
ta’ Punti ta’ Kuntatt ta’ Koeżjoni Territorjali (NTCCP) f’Malta fit-2 ta’ Marzu 2017. 

L-osservazzjonijiet territorjali ewlenin ippreżentati f’dan it-tgħarrif tal-politika għandhom jitqiesu bħala 
kontribut tal-Presidenza Maltija għad-dibattiti politiċi li ġejjin dwar l-Aġenda Territorjali futura tal-UE, 
il-politika ta’ Koeżjoni u l-politika tat-Trasport.

Messaġġi politiċi ewlenin
Il-messaġġi politiċi ewlenin li ġejjin huma ppreżentati bħala punti ta’ gwida għal dawk li jfasslu 
l-politika impenjati fil-promozzjoni tal-iżvilupp f’territorji bi speċifiċitajiet ġeografiċi. Dawn huma 
derivati mill-analiżi tax-xejriet u l-isfidi tal-iżvilupp osservati fiż-żoni kostali, il-gżejjer, il-muntanji 
u r-reġjuni b’popolazzjoni baxxa. B’mod ġenerali, l-analiżi turi diversità wiesgħa fi ħdan ir-reġjuni 
Ewropej ikkaratterizzati minn speċifiċitajiet ġeografiċi u tappoġġja l-iżvilupp ta’ politiki integrati u 
speċifiċi għall-post.

•	 L-approċċi bbażati fuq il-post huma meħtieġa 
Minħabba d-diversità kbira, l-ispeċifiċitajiet li jikkoinċidu (eż. żona waħda tista’ tkun muntanjuża u 
b’popolazzjoni baxxa fl-istess ħin) u fatturi oħra li jinfluwenzaw ix-xejriet tal-iżvilupp ta’ dawn it-territorji, 
bħall-kuntest nazzjonali, l-approċċ tat-“tipoloġija” għall-iżvilupp ta’ politiki għal dawn iż-żoni ma jidhirx li 
hu l-punt tat-tluq it-tajjeb. B’hekk il-politiki għandhom jiġu żviluppati fuq il-bażi ta’ approċċ funzjonali li 
jittratta karatteristiċi komuni, bħall-insularità, il-pożizzjoni remota, id-demografija u sitwazzjoni 
kostali. Dawn il-kwistjonijiet huma rilevanti għal reġjuni li huma marġinalment ikkonċernati mill-
ispeċifiċità ġeografika, jew saħansitra biss fil-viċinanza ta’ tipi speċifiċi ta’ territorji, kif ukoll għal reġjuni li 
huma primarjament insulari, muntanjużi, b’popolazzjoni baxxa jew kostali. Barra minn hekk, għandhom 
jiġu żvelati u kkunsidrati r-rabtiet funzjonali maż-żoni tal-madwar. L-opportunitajiet ta’ żoni muntanjużi 
jistgħu, f’ħafna każijiet, jiġġeneraw effetti soċjali u ekonomiċi pożittivi f’żoni ta’ art baxxi ġirien; l-ostakli 
għall-iżvilupp fi gżira jistgħu jingħelbu permezz ta’ miżuri mmirati f’reġjuni oħra.

Il-prestazzjoni, meta mqabbla ma’ territorji oħra, hija ta’ importanza sekondarja. Ir-reġjuni ma jistgħux 
jitqabblu mal-istess punti ta’ referenza minħabba li tipi differenti ta’ attività reġjonali joħolqu livelli 
differenti ta’ redditu ekonomiku. Il-fehim ta’ proċessi speċifiċi biex ikun infurmat it-tfassil tal-politika 
huwa aktar importanti mill-valutazzjoni komparattiva u l-enfasi għandha tkun fuq il-potenzjali aktar 
milli fuq il-prestazzjoni relattiva ta’ postijiet differenti. 

Għalhekk, m’hemmx bżonn li tiġi żviluppata politika “skont l-ispeċifiċità ġeografika”. L-appoġġ ta’ 
strateġiji ta’ żvilupp integrati bbażati fuq l-assi li jirrispettaw l-isfidi u l-opportunitajiet territorjali 
huwa ta’ min jitqies bħala approċċ strateġiku. Fl-istess ħin, hemm bżonn li jiġu vvalutati l-impatti 
potenzjali ta’ politiki usa’ tal-UE, nazzjonali u reġjonali fuq l-iżvilupp ta’ gruppi differenti ta’ reġjuni, 
inklużi territorji bi speċifiċitajiet ġeografiċi. L-oqfsa ta’ politika żviluppati għal territorji bi speċifiċitajiet 
ġeografiċi għandhom ikunu territorjalment sensittivi (isaħħu l-potenzjali territorjali speċifiċi tal-postijiet) 
u joffru għodod ta’ implimentazzjoni li jappoġġaw soluzzjonijiet integrati, jinkoraġġixxu l-governanza 
f’diversi livelli u l-approċċ plurifond. Ir-riżultati tal-applikazzjoni ta’ investimenti territorjali integrati 
fil-qafas tal-politika ta’ Koeżjoni tal-UE u l-iżvilupp lokali mmexxi mill-komunità fil-qafas tal-politika 
tal-iżvilupp rurali tal-UE, se joffru l-bażi għal diskussjoni dwar l-opportunitajiet u l-ħtiġijiet biex jiġu 
żviluppati aktar dawn l-għodod.

L-istrateġiji integrati bbażati fuq il-post u l-oqfsa ta’ politika usa’ għandhom jippromwovu potenzjali 
territorjali bbażati fuq il-kapital uniku storiku, kulturali, naturali u soċjali ta’ dawn iż-żoni u jqisu 
speċifikament għadd ta’ aspetti li huma komuni għal dawn il-postijiet. Dawn tal-aħħar huma 
ppreżentati fil-punti li ġejjin.

•	 L-istrateġiji u l-politiki bbażati fuq il-post għandhom jimmiraw lejn il-promozzjoni tad-
diversifikazzjoni tal-attivitajiet ekonomiċi. 

Meta wieħed iqis li t-territorji bi speċifiċitajiet ġeografiċi huma ġeneralment ikkaratterizzati minn livell 
baxx ta’ diversifikazzjoni ekonomika, l-istrateġiji u l-politiki għandhom jippromwovu attività multipla 
permezz ta’ soluzzjonijiet intelliġenti u l-preservazzjoni ta’ attivitajiet fuq skala żgħira. L-attività 
multipla ħafna drabi hija ċ-ċavetta għal żvilupp ekonomikament sostenibbli.

L-approċċi intelliġenti għandhom rwol importanti fl-appoġġ għall-iżvilupp ekonomiku sostenibbli u 
l-innovazzjoni f’tipi speċifiċi ta’ territorji. L-għan ewlieni għandu jkun li jiġu identifikati opportunitajiet 
uniċi u mhux li dawn it-territorji jiġu ppruvati biex jiffunzjonaw bl-istess mod bħar-“reġjuni ewlenin”. 
Il-kultivazzjoni tal-“uniċità” ġeneralment toffri perspettivi ta’ żvilupp ekonomiku aktar promettenti 
u tista’ tkun aktar faċli biex tissarraf f’azzjonijiet ta’ politika. L-isfidi marbuta ma’ tipi speċifiċi ta’ 
territorji, f’xi każijiet, ġew megħluba b’suċċess permezz ta’ strateġiji ta’ speċjalizzazzjoni intelliġenti 
li jikkapitalizzaw fuq ir-riżorsi uniċi tagħhom, jiżviluppaw u jimmarkaw prodotti niċċa ta’ valur miżjud 
għoli (eż. l-akkwakultura speċjalizzata fil-molluski taż-żerriegħa). 

Hemm qbil politiku wiesa’ li l-agrikoltura u s-sajd fuq skala żgħira għandhom jiġu ppreservati 
f’tipi speċifiċi ta’ territorji. F’dan il-kuntest, il-prodotti tagħhom għandhom ikunu jistgħu jikkompetu 
fis-swieq Ewropej u l-miżuri ta’ kumpens jistgħu jitqiesu bħala għażla. B’mod partikolari, l-azzjonijiet 
relatati ma’ denominazzjonijiet ta’ oriġini protetti kkontribwew b’mod sinifikanti biex jippreservaw 
dawn l-attivitajiet ekonomiċi. F’dan ir-rigward, tipi speċifiċi ta’ territorji ħafna drabi jkollhom vantaġġ 
kompetittiv, peress li ħafna minnhom huma magħrufa sew mill-pubbliku u jistgħu jkunu assoċjati ma’ 
valuri bħal “natura mhux mittiefsa” u pajsaġġi attraenti. 

Fl-istess ħin, il-vijabbiltà tal-attivitajiet agrikoli u tas-sajd tista’ tittejjeb billi tiġi promossa l-integrazzjoni 
transsettorjali u vertikali. L-agrituriżmu u t-turiżmu relatat mas-sajd huma eżempji magħrufa sew ta’ 
kombinazzjoni transsettorjali ta’ tipi differenti ta’ attivitajiet li jippermettu li titnaqqas l-istaġjonalità fit-
turiżmu u fl-istess ħin tiġi sostnuta d-domanda għall-prodotti agrikoli u tas-sajd. Hemm ukoll eżempji ta’ 
inizjattivi innovattivi bħall-ħolqien ta’ djar fuq skala żgħira għall-anzjani flimkien ma’ attivitajiet tal-biedja. 

Id-daqs żgħir tal-irziezet jista’ jiġi kkumpensat permezz ta’ speċjalizzazzjoni fi prodotti ta’ valur miżjud 
għoli, eż. prodotti organiċi, prodotti għal swieq niċċa. Dan f’ħafna każijiet jeħtieġ integrazzjoni vertikali 
bejn gruppi ta’ bdiewa jew sajd artiġjanali, impjanti tal-ipproċessar u attivitajiet ta’ kummerċjalizzazzjoni 
sabiex tiġi żgurata katina vijabbli tal-produzzjoni tal-ikel (eż. il-produzzjoni tat-tuffieħ fl-Alpi tat-Tirol). 
Filwaqt li n-negozji f’“reġjuni mainstream” ġeneralment jistgħu jagħżlu bejn integrazzjoni vertikali u 
orizzontali (eż. żieda fid-daqs tal-irziezet), l-integrazzjoni vertikali hija f’ħafna każijiet l-unika għażla 
f’tipi speċifiċi ta’ territorji.  

•	 L-azzjonijiet ta’ politika għandhom jikkontrobattu t-tnaqqis fil-popolazzjoni u jindirizzaw 
l-impatti tal-varjazzjonijiet staġjonali tal-popolazzjoni

F’oqsma li sejrin lura, huwa meħtieġ li jitfasslu u jiġu implimentati azzjonijiet ta’ politika biex jinkoraġġixxu 
l-migrazzjoni ta’ ritorn u biex jattiraw gradwati żgħażagħ u, fl-istess ħin, jiġu promossi biżżejjed 
opportunitajiet ta’ impjieg għan-nisa. Tali azzjonijiet jeħtieġ li jkunu permanenti, peress li ċ-ċirkolazzjoni 
tal-popolazzjoni inkella tiġġenera telf kostanti ta’ abitanti.  L-aċċess għal servizzi ta’ kwalità għolja huwa 
dejjem aktar prekundizzjoni biex jiġi evitat it-tnaqqis fil-popolazzjoni. L-azzjonijiet ta’ politika biex jipprovdu 
aċċess għal servizzi ta’ interess ġenerali għandhom ikunu integrati bħala parti mill-politiki ta’ żvilupp f’tipi 
speċifiċi ta’ territorji. Għat-trasport kif ukoll għal servizzi oħra ta’ interess ġenerali, l-atturi tas-suq ħafna 
drabi ma joffrux livell sodisfaċenti ta’ provvista ta’ servizzi b’mod spontanju f’dawn it-territorji. Il-bażi tas-
suq għandha tendenza li tkun dgħajfa meta mqabbla ma’ reġjuni oħra, li jagħmilha diffiċli biex tikkapitalizza 
fuq assi ta’ żvilupp ekonomiku. Għalhekk huwa importanti li wieħed jiżen in-nefqa pubblika meħtieġa biex 
jiġu offruti s-servizzi kontra l-gwadann demografiku potenzjali f’dawn it-territorji.

Fil-gżejjer, iż-żoni kostali u r-resorts tal-muntanji li jattiraw għadd kbir ta’ turisti u jiġġeneraw attività 
sinifikanti, il-politiki tal-migrazzjoni tal-kumditajiet għandhom jindirizzaw speċifikament l-impatti 
ta’ pressjoni addizzjonali fuq l-infrastruttura lokali u ż-żieda fil-prezzijiet tad-djar (eż. permezz ta’ 
regolamentazzjoni addizzjonali tas-suq tad-djar).

•	 L-azzjonijiet ta’ politika relatati mal-aċċessibbiltà għandhom ikunu marbuta ma’ attivitajiet 
ekonomiċi eżistenti u futuri u jegħlbu l-konġestjonijiet

L-aċċessibbiltà hija r-riżultat magħqud ta’ netwerk tat-trasport u l-lokazzjoni ta’ punti ta’ servizz, 
swieq u faċilitajiet jew destinazzjonijiet oħra li huma kkunsidrati attraenti. It-titjib tal-aċċessibbiltà 
jista’ għalhekk jiġi avviċinat kemm mill-perspettiva tal-investimenti fl-infrastruttura tat-trasport, kif 
ukoll tal-organizzazzjoni territorjali tal-provvista tas-servizzi, l-insedjamenti, iż-żoni naturali, eċċ.

Is-suppożizzjoni sottostanti hija li ż-żieda fl-aċċessibbiltà se ssaħħaħ it-tkabbir u għalhekk 
tikkontribwixxi għall-iżvilupp territorjali. Mill-perspettiva ta’ tipi speċifiċi ta’ territorji, hemm bżonn ta’ 
raġuni aktar ibbażata fuq il-post, li fiha l-punt tat-tluq għal riflessjonijiet dwar l-aċċessibbiltà mtejba 
jkunu l-ħtiġijiet tal-attivitajiet ekonomiċi eżistenti, il-perspettivi tal-iżvilupp tagħhom, u l-perspettivi 
għat-titjib tal-ambjent tal-għajxien tal-abitanti tagħhom.

L-għan għal reġjun huwa li jkollu aċċess għall-infrastruttura tat-trasport meħtieġa biex jieħu benefiċċji 
mill-opportunitajiet tal-iżvilupp ekonomiku tiegħu. Pereżempju, reġjun insulari attraenti jeħtieġ 
ajruporti li jgħaqqduh mat-turisti potenzjali, filwaqt li reġjun b’popolazzjoni skarsa fi ħdan il-minjieri 
jista’ jkollu bżonn ferroviji biex jesporta l-mineral, u reġjun muntanjuż bil-foresti jista’ jkollu bżonn 
toroq biex jesporta prodotti tal-injam. B’mod aktar ġenerali, jista’ jkun ta’ vantaġġ għall-iżvilupp 
tan-negozju jekk ikunu possibbli l-vjaġġi ta’ jum lejn ċentri urbani li joffru servizzi avvanzati (eż. 
servizzi finanzjarji). Madankollu, f’ħafna aspetti, u speċjalment għat-trasport tal-merkanzija, il-ħinijiet 
tal-ivvjaġġar jidhru ta’ inqas importanza mill-ispejjeż, ir-regolarità u l-affidabbiltà tal-konnessjonijiet. 
Minn din il-perspettiva, l-aċċess għal modi alternattivi ta’ trasport meta jkun meħtieġ (eż. meta jseħħu 
avvenimenti estremi tat-temp jew f’każ ta’ ħsara lill-infrastruttura essenzjali) jista’ jkun ta’ importanza. 

Barra minn hekk, l-aċċessibbiltà extra-Ewropea hija importanti għal għadd ta’ tipi speċifiċi ta’ territorji 
fil-marġini tal-Ewropa. L-Iżlanda, pereżempju, stabbiliet ruħha bħala ċentru tal-ajru bejn l-Ewropa u 
l-Amerika ta’ Fuq. L-opportunitajiet li joħorġu minn dawn il-konnessjonijiet jistgħu jiġu inkorporati fl-
interventi tal-politika.

•	 L-aċċess għal broadband ta’ kwalità għolja għandu jissaħħaħ
L-aċċess għal broadband ta’ kwalità għolja huwa essenzjali għal spettru dejjem aktar wiesa’ ta’ 
attivitajiet ekonomiċi. Il-provvediment ta’ tali aċċess huwa ta’ sfida għal għadd ta’ tipi speċifiċi ta’ 
territorji. In-numri baxxi tal-popolazzjoni, id-distanzi kbar u l-isfidi marbuta mal-ambjent naturali (eż. 
it-topografija, il-korpi tal-ilma) spiss jimplikaw li ma jkunx ta’ qligħ għall-kumpaniji privati li jipprovdu 
l-broadband lil dawn it-territorji.

Minkejja l-importanza tiegħu, l-aċċess għall-broadband mhuwiex definit bħala “Obbligu ta’ Servizz 
Universali” (USO) fil-livell Ewropew. It-trasferimenti ta’ esperjenza dwar kif dawn l-USO huma 
implimentati jistgħu jkunu partikolarment rilevanti għal tipi speċifiċi ta’ territorji.

•	 L-istrateġiji u l-politiki tal-iżvilupp għandhom iqisu opportunitajiet u vulnerabbiltajiet 
speċifiċi tal-ambjent fiżiku u miżuri ta’ protezzjoni ambjentali mmirati biex jiġġeneraw 
opportunitajiet għall-iżvilupp 

B’mod aktar ġenerali, l-istrateġiji ta’ żvilupp ekonomiku jistgħu jikkunsidraw il-vulnerabbiltajiet speċifiċi tal-
ambjent fiżiku fiż-żoni muntanjużi, fil-gżejjer u fir-reġjuni kostali. Hemm evidenza estensiva dwar il-proċessi 
u r-riskji li għandhom jitqiesu bħall-vulnerabbiltà tal-bini u tipi oħra ta’ infrastruttura tul il-kosta. Barra minn 
hekk, il-monitoraġġ jgħin biex jiġu identifikati l-ħtiġijiet possibbli għal miżuri preventivi u ta’ ġestjoni tar-riskju.  

Fl-istess ħin, it-territorji bi speċifiċitajiet ġeografiċi jistgħu effettivament jibnu l-istrateġiji tagħhom madwar 
il-valur għoli tal-kapital naturali li joħloq perspettivi addizzjonali għall-iżvilupp u l-immarkar ta’ dawn il-
postijiet. Pereżempju, l-ambjenti naturali joħolqu prekundizzjonijiet tajbin ħafna għall-produzzjoni ta’ 
enerġija rinnovabbli (l-idroenerġija, l-enerġija mir-riħ lil hinn mix-xtut, l-enerġiji mill-mewġ u mill-marea, 
il-bijomassa u l-enerġija solari) kemm bħala mod kif tiġi sodisfatta d-domanda lokali għall-enerġija kif 
ukoll biex tiġi żviluppata industrija ta’ esportazzjoni niċċa.  Eżempju ieħor huwa relatat mal-iżvilupp ta’ 
oġġetti u servizzi pubbliċi li ma jirċievux prezzijiet tas-suq (il-purifikazzjoni tal-arja, ir-rikariku tal-ilma ta’ 
taħt l-art, ir-rikreazzjoni, il-bijorimedjazzjoni tal-iskart u s-sustanzi li jniġġsu).

Barra minn hekk, l-istrateġiji tal-iżvilupp territorjali għandhom jinkludu miżuri biex jippreservaw pajsaġġi 
u żoni fi stat naturali li jikkostitwixxu assi għall-iżvilupp turistiku, kif ukoll biex jippreservaw l-istokkijiet 
tal-ħut u l-pjanti li jistgħu jinġabru għall-konsum mill-bniedem u għal skopijiet mediċi. Madankollu, 
l-istabbiliment u l-operat tagħhom ukoll f’xi każijiet iwasslu għal kunflitti mal-popolazzjoni lokali, 
notevolment meta l-miżuri ta’ protezzjoni tan-natura jiġġeneraw limitazzjonijiet fil-firxa ta’ attivitajiet li 
jistgħu jiġu żviluppati. Għalhekk, l-assi tal-iżvilupp ħafna drabi jridu jiġu bbilanċjati mal-interessi tas-
sostenibbiltà ambjentali sabiex jiġi evitat l-isfruttament żejjed tar-riżorsi u l-ħsara mit-turiżmu tal-massa.

L-osservazzjonijiet territorjali ewlenin 
•	 Il-kundizzjonijiet soċjoekonomiċi f’tipi speċifiċi ta’ territorji fl-Ewropa huma diversi ħafna 

u l-ispeċifiċità ġeografika hija biss wieħed minn ħafna fatturi li jinfluwenzaw il-prestazzjoni 
Ir-reġjuni muntanjużi u kostali għandhom PDG differenti per capita (figura 1). Il-valuri osservati fir-
reġjuni insulari għandhom it-tendenza li jkunu ferm aktar baxxi mill-medja tal-UE, filwaqt li l-kuntrarju 
jgħodd għal żoni b’popolazzjoni baxxa. Dan jista’ madankollu jiġi attribwit għall-fatt li l-maġġoranza tar-
reġjuni insulari jinsabu fil-Greċja, fin-Nofsinhar tal-Italja, fi Spanja u fir-reġjuni l-aktar imbiegħda, filwaqt 
li ż-żoni b’popolazzjoni baxxa jinsabu prinċipalment fil-pajjiżi Nordiċi u fl-Iskozja. Id-differenzi bejn il-
kategoriji huma għalhekk marbuta prinċipalment mal-kuntest ekonomiku nazzjonali ta’ kull reġjun.

L-impjieg fir-rigward tal-popolazzjoni fl-età tax-xogħol huwa kemxejn inqas għar-reġjuni muntanjużi 
milli għall-Ewropa kollha kemm hi, filwaqt li huwa ogħla b’mod sinifikanti għal reġjuni b’popolazzjoni 
baxxa u sinifikament aktar baxx għar-reġjuni insulari (figura 2). Il-fattur ta’ spjegazzjoni ewlieni għal 
dawn id-differenzi huwa, bħal-livell tal-PDG per capita, il-mod li bih dawn il-kategoriji ta’ territorji 
huma mqassma fit-territorju tal-UE. L-inqas rata ta’ impjieg fir-rigward tal-popolazzjoni fl-età tax-
xogħol tal-Ewropa hija osservata fir-reġjun tal-Punent ta’ Ateni; il-fatt li dan ir-reġjun huwa reġjun 
kostali bilkemm jista’ jitqies bħala fattur ta’ spjegazzjoni.

L-iżviluppi tal-popolazzjoni għandhom konsegwenzi territorjali sinifikanti u huma diversi fir-reġjuni 
Ewropej. Tipi speċifiċi ta’ territorji jiffaċċjaw sfidi demografiċi diversi. Ħafna territorji speċifiċi huma esposti 
għad-depopolazzjoni, speċjalment fil-livell subreġjonali. Dawn ix-xejriet ħafna drabi huma assoċjati ma’ 
proporzjonijiet aktar baxxi ta’ nisa fil-popolazzjoni. Ir-reġjuni insulari u tal-kosta għandhom tendenza li 
jkollhom tkabbir tal-popolazzjoni kemxejn ogħla meta mqabbla ma’ reġjuni oħra (figura 3). Xi gżejjer, 
żoni kostali u resorts tal-muntanji jattiraw għadd kbir ta’ turisti u jiġġeneraw il-migrazzjoni ta’ kumditajiet 
u għalhekk jiffaċċjaw sfidi, relatati ma’ pressjonijiet addizzjonali fuq is-suq tal-proprjetà u l-ambjent fiżiku.

•	 Minkejja d-diversità wiesgħa ta’ xejriet ta’ żvilupp territorjali fost u fi ħdan gruppi ta’ 
territorji speċifiċi, jistgħu jiġu identifikati xi xejriet komuni:

Tipi speċifiċi ta’ territorji huma normalment ikkaratterizzati minn livelli baxxi ta’ diversifikazzjoni 
ekonomika, il-valur miżjud limitat u l-attivitajiet ekonomiċi fuq skala żgħira. Dan jesponihom għal 
xokkijiet esterni u jillimita r-reżiljenza tagħhom. Suq tax-xogħol mhux varjat biżżejjed jista’ pereżempju 
jwassal għal opportunitajiet limitati ta’ impjieg għan-nisa, li jwassal għal żbilanċ bejn is-sessi li, fuq terminu 
medju sa twil, jipperikola l-komunitajiet lokali kkonċernati. Kwistjoni rikorrenti f’ħafna tipi speċifiċi ta’ territorji 
hija li r-riżorsi naturali jiġu esportati mhux ipproċessati, li jiġġeneraw valur miżjud limitat. Sfida kondiviża 
f’numru ta’ żoni muntanjużi, insulari jew b’popolazzjoni baxxa hija d-daqs żgħir tal-irziezet u l-produttività 
tax-xogħol aktar baxxa. Is-sajd tal-gżejjer bl-istess mod għandu tendenza li jkun primarjament artiġjanali. 

Tipi speċifiċi ta’ territorji juru bijodiversità rikka u vulnerabbiltà għolja għat-tibdil fil-klima. 
Dawn it-territorji jiżvelaw il-bijodiversità rikka, li taħdem bħala fattur ta’ żvilupp billi toffri attivitajiet ta’ 
turiżmu u rikreazzjoni bħas-sajd, l-agrituriżmu, il-mixi, l-osservazzjoni tal-għasafar jew tal-balieni, u 
l-isport akwatiku. It-tipi speċifiċi ta’ territorji huma wkoll, b’modi differenti, esposti b’mod partikolari 
għall-impatti tat-tibdil fil-klima (eż. il-bidliet fir-reġimi ta’ preċipitazzjoni f’żoni muntanjużi, iż-żieda 
fil-livell tal-baħar, il-maltempati, l-erożjoni u l-għargħar fil-gżejjer u ż-żoni kostali) li għandhom effetti 
ekonomiċi u ambjentali diretti ħafna (eż. l-iski resorts f’altitudni baxxa jingħalqu bħala riżultat ta’ 
kopertura insuffiċjenti tas-silġ, ir-riskji addizzjonali għall-agrikoltura u l-forestrija li jiddependu ħafna 
mill-klima, id-disturbi tal-ekosistema bħal pesti ġodda fil-foresti eċċ.).

Figura 1: PDG per capita (2013), medja tal-UE28: 100%

Figura 2: Persuni impjegati fir-rigward tal-popolazzjoni fl-età tax-xogħol*                                                   
(minn 20 sa 64 sena, 2014), medja tal-UE28: 74.1 %

Figura 3: Il-bidla fil-popolazzjoni (2001-2015), il-medja fil-EU28+4: +2.3 %
* Persuni impjegati fuq il-post tax-xogħol diviżi skont il-popolazzjoni fl-età tax-xogħol fil-post tar-residenza.

L-aċċessibbiltà limitata hija waħda mill-isfidi ewlenin f’tipi speċifiċi ta’ territorji. F’termini ta’ 
aċċessibbiltà, il-gżejjer, iż-żoni b’popolazzjoni baxxa u l-muntanji spiss jiffaċċjaw aktar sfidi minn 
żoni kostali u transkonfinali. It-trasport bl-ajru għalhekk għandu rwol ewlieni li jgħaqqad flimkien il-
kontinent Ewropew; huwa partikolarment importanti għal reġjuni remoti. Il-kuntrast bejn il-valuri tal-
aċċessibbiltà tat-toroq/tal-ferroviji u tal-ajru huwa partikolarment evidenti għar-reġjuni insulari. F’xi 
każijiet l-aċċessibilità u l-konnettività aktar baxxi, kif ukoll il-bażi ekonomika aktar dgħajfa, iwasslu 
għal flussi ta’ emigrazzjoni u l-eżodu ta’ mħuħ. 

Għadd ta’ reġjuni insulari jiddependu fuq l-importazzjoni ta’ oġġetti essenzjali bħall-ikel u l-enerġija, 
kif ukoll għall-biċċa l-kbira tal-prodotti l-oħra tal-konsumatur. Il-merkanzija marittima hija l-mezz 
ċentrali tat-trasport għal dawn l-importazzjonijiet. L-ispejjeż tal-ħajja għandhom tendenza li jkunu 
ogħla fil-gżejjer meta mqabbla mar-reġjuni kontinentali korrispondenti minħabba restrizzjonijiet għall-
provvista tal-merkanzija. It-tieni komponent ewlieni tal-aċċessibbiltà tal-baħar huwa l-possibbiltà li jiġu 
esportati oġġetti prodotti lokalment, b’mod partikolari jekk it-trasport bil-baħar disponibbli jissodisfa 
l-ħtieġa ta’ tipi ta’ produzzjoni stabbiliti u previsti. Il-ħtiġijiet tat-trasport tal-industrija tas-sajd, jew 
tal-agrikoltura, jistgħu jkunu pjuttost differenti minn dawk tal-industrija tal-manifattura f’termini ta’ 
restrizzjonijiet marbuta mal-volumi, l-ispiża, il-frekwenza u l-affidabbiltà. 

It-traffiku marittimu tal-passiġġieri fil-portijiet jiġi jew minn passiġġieri tal-laneċ jew minn turisti li qegħdin 
fuq kruċiera. Ir-reġjuni kostali u l-gżejjer Ewropej żviluppaw netwerk tal-laneċ pjuttost dens. Dawn il-linji 
tal-laneċ jipprovdu servizzi importanti għal dawk it-tipi ta’ reġjuni. F’diversi żoni, il-linji tal-laneċ huma 
importanti għall-ħajja ta’ kuljum. Madankollu, l-immaniġġjar tat-traffiku turistiku, it-traffiku tal-merkanzija u 
l-impatti ekonomiċi relatati jistgħu jkunu aktar importanti għall-iżvilupp ta’ dawn ir-reġjuni. 

Figura 4: Aċċessibbiltà bit-triq (2014), medja tal-UE28: 107.2

Figura 5: L-aċċessibbiltà bil-ferrovija (2014), il-medja tal-UE28: 101.4

Figura 6: Aċċessibbiltà bl-ajru (2014), medja tal-UE28: 91

•	 Xenarji ta’ aċċessibbiltà: ix-xejra ġenerali ta’ aċċessibbiltà potenzjali bit-triq, bil-ferrovija 
u bl-ajru se tkun relattivament stabbli sal-2030 

Din is-sitwazzjoni hija prinċipalment dovuta għad-distribuzzjoni tal-popolazzjoni fl-Ewropa iżda lil hinn 
minn din ix-xejra ġenerali, l-iżvilupp tat-TEN-T se jwassal għal ħafna titjib fil-konnettività reġjonali, 
nazzjonali u internazzjonali.

Il-potenzjal ta’ aċċessibbiltà bit-triq u bil-ferrovija se jkompli juri l-mudell tradizzjonali tal-qalba 
periferika fl-Ewropa. Id-dominanza ċara tar-reġjuni urbani se tkompli fil-futur, ir-reġjuni rurali se 
jkollhom madwar 80 % tal-medja ta’ aċċessibbiltà tat-toroq fil-pajjiżi ESPON. It-tipi reġjonali kollha 
fl-UE15 se jkollhom prestazzjoni ferm aħjar mill-istess tipi ta’ reġjuni fl-UE13. Ir-reġjuni muntanjużi 
kif ukoll il-gżejjer se jkollhom livell ta’ aċċessibbiltà aktar baxx mill-medja ESPON (madwar 70 % u 
80 % tal-medja ESPON għat-triq u l-ferrovija, rispettivament). Il-gżejjer u b’mod partikolari r-reġjuni 
b’popolazzjoni baxxa se jirreġistraw l-inqas aċċessibbiltà bit-triq u bil-ferrovija sal-2030.

Il-bidliet relattivi tal-aċċessibbiltà potenzjali bit-triq juru li l-akbar żidiet relattivi futuri meta mqabbla 
mal-lum se jseħħu f’żoni b’aċċessibbiltà aktar baxxa. Iż-żidiet relattivi tal-aċċessibbiltà potenzjali 
bil-ferrovija huma ħafna ogħla minn dawk tat-triq. Mit-tipi reġjonali speċifiċi, ir-reġjuni muntanjużi u 
r-reġjuni b’popolazzjoni baxxa qed jibbenefikaw relattivament mill-investimenti ferrovjarji tat-TEN-T, 
filwaqt li l-gżejjer u r-reġjuni kostali qed jaqgħu ftit lura.

It-tbassir rigward l-aċċessibbiltà bl-ajru huwa diffiċli. Minbarra l-kwistjoni ta’ infrastruttura xierqa fit-
termini tal-ajruporti, hija kwistjoni tal-istrateġiji futuri tat-trasportatur tal-ajru li joffri s-servizzi tat-titjira. 
Madankollu, il-mudell ġenerali tar-reġjuni b’aċċessibbiltà ogħla u aktar baxxa mhux se jinbidel b’mod 
drammatiku. Naturalment, ir-reġjuni individwali, b’mod partikolari dawk b’ajruporti reġjonali bi ftit 
ħafna servizzi ta’ titjiriet, jistgħu jiġu affettwati b’mod qawwi. Din is-sitwazzjoni hija partikolarment 
rilevanti għall-ajruporti għal linji tal-ajru bi prezz baxx.

Għalhekk, ġew żviluppati u implimentati tliet xenarji għan-netwerk tat-titjiriet bl-ajru li jirriflettu tliet 
suppożizzjonijiet differenti dwar l-imġiba tas-suq iżda forsi wkoll dwar deċiżjonijiet politiċi jew bidliet 
fil-prezzijiet minħabba politiki ambjentali u klimatiċi aktar b’saħħithom: Xenarju A: Ajruporti reġjonali 
li jiksbu, Xenarju B: Ajruporti reġjonali li jitilfu, Xenarju Ċ: Konnessjonijiet bl-ajru mnaqqsa. Is-
suppożizzjonijiet tax-xenarju huma implimentati b’żieda (xenarju A) jew tnaqqis (xenarji B u C) tas-
servizzi tat-titjir bejn l-ajruporti Ewropej. 	

Skont ix-xenarju A, it-tipi reġjonali speċifiċi se jkollhom aċċessibbiltà ferm ogħla bl-ajru meta mqabbla 
mal-medja ESPON milli se tkun għat-triq u l-ferrovija. Ir-reġjuni kostali se jkollhom aċċessibbiltà bl-
ajru f’dan ix-xenarju li huwa kważi fil-livell Ewropew medju, ir-reġjuni muntanjużi se jkollhom aktar 
minn 80 punt indiċi b’mod ċar. Iżda wkoll il-gżejjer se jkunu f’pożizzjoni komparabbli tajba minħabba 
s-servizzi tat-titjiriet u se jkollhom madwar 70 punt ta’ indiċi meta mqabbla mal-medja tal-ESPON. Sal-
2030, żoni b’popolazzjoni baxxa biss se jaqgħu ftit aktar lura b’madwar 50 fil-mija tal-aċċessibbiltà 
medja Ewropea bl-ajru f’dan ix-xenarju.

Għax-xenarju B, il-mudell ġenerali tar-reġjuni bl-ogħla u bl-inqas aċċessibbiltà huwa pjuttost simili 
għal dak tax-xenarju A. Iż-żoni b’popolazzjoni baxxa jidhru li huma r-reġjuni li jitilfu l-aktar fir-rigward 
tax-xenarju A (7 punti tal-indiċi meta mqabbla max-xenarju A).

Fl-aħħar nett, kif juru r-riżultati tax-xenarju Ċ, il-gżejjer u ż-żoni b’popolazzjoni baxxa saħansitra 
jtejbu xi ftit il-pożizzjoni relattiva tagħhom jekk is-servizzi ġenerali tat-titjir fl-Ewropa jitnaqqsu.

